
UNTUK SIARAN SEGERA                                                              5 NOVEMBER 2026 
 
 

PLUS SARAN PENGGUNA LEBUH RAYA RANCANG PERJALANAN 
SEMPENA DEEPAVALI, TRAFIK DIJANGKA CECAH 2.24 JUTA 

KENDERAAN SEHARI 
 
Petaling Jaya, 5 November 2026: PLUS Malaysia Berhad (PLUS) menjangkakan jumlah trafik 
di rangkaian lebuh rayanya mencecah 2.24 juta kenderaan sehari pada hari-hari perjalanan 
puncak sempena sambutan Deepavali pada 8 November 2026 dan cuti persekolahan dari 7 hingga 
10 November 2026. 
 
Peningkatan trafik ini dijangka mencecah 17% berbanding purata trafik harian sebanyak 1.92 
juta kenderaan. Sementara itu, Lebuhraya Pantai Timur 2 (LPT2) dijangka mencatatkan 
peningkatan trafik yang lebih ketara, iaitu sebanyak 68% kepada 42,000 kenderaan sehari, 
berbanding sekitar 25,000 kenderaan pada hari biasa. 
 
Peningkatan trafik dijangka bermula 5 November, apabila orang ramai mula pulang ke kampung 
halaman atau menuju ke destinasi percutian. Sementara itu, trafik menghala masuk ke Lembah 
Klang dijangka meningkat pada 9 dan 10 November apabila pengguna lebuh raya kembali selepas 
cuti Deepavali dan persekolahan. 
 
Sehubungan itu, PLUS menyarankan pengguna merancang perjalanan lebih awal dan merujuk 
Jadual Cadangan Waktu Perjalanan MyPLUS (MyPLUS-TTA) bagi memilih waktu 
perjalanan yang sesuai. 
 
MyPLUS-TTA boleh diakses melalui aplikasi PLUS dengan cadangan waktu perjalanan dari 5 
November hingga 10 November 2026 bagi perjalanan keluar dan masuk ke Lembah Klang. 
 
Pengguna digalakkan mengikuti jadual perjalanan digital tersebut bagi membantu mengagihkan 
trafik dengan lebih sekata dan mengurangkan jumlah kenderaan yang bergerak serentak pada 
waktu puncak untuk kelancaran perjalanan. Pengguna dinasihatkan mengikuti perkembangan 
trafik terkini melalui saluran komunikasi rasmi PLUS sebelum dan sepanjang perjalanan. 
 
PLUS PERKUKUH PENGURUSAN TRAFIK DAN KESIAPSIAGAAN OPERASI 
Bagi melancarkan aliran trafik, Smart Lane akan diaktifkan di 32 lokasi terpilih yang 
dijangka mengalami peningkatan trafik. Pengaktifan Smart Lane membolehkan lorong kecemasan 
digunakan sementara sebagai lorong tambahan, bergantung pada keadaan trafik semasa, bagi 
menambah kapasiti jalan dan mengurangkan kesesakan pada waktu puncak. 

Pengguna lebuh raya diingatkan supaya menggunakan Smart Lane hanya apabila diaktifkan, 
mematuhi had laju, mengekalkan jarak selamat serta mengikuti papan tanda dan arahan petugas 
lebuh raya.  
 
(Sila rujuk Lampiran A untuk senarai lokasi pengaktifan Smart Lane.) 
 
Sepanjang tempoh perayaan, PLUS akan terus memantau keadaan trafik, menyelaras pengurusan 
lalu lintas dan memastikan pasukan bantuan lebuh raya sentiasa bersedia.  
 
SISTEM PEMBAYARAN JUSTGO TERSEDIA UNTUK MEMUDAHKAN PENGGUNA 
Bagi memudahkan pembayaran tol, pengguna lebuh raya juga boleh menggunakan JustGO, 
sistem pembayaran tol pertama di Malaysia berasaskan teknologi Pengecaman Nombor Plat 
Automatik (ANPR) yang menawarkan #LaneFreedom. Sistem ini membolehkan pengguna yang 
berdaftar masuk dan keluar melalui mana-mana lorong di plaza tol yang dilengkapi JustGO. 
Bayaran tol diproses secara automatik berdasarkan nombor plat kenderaan yang didaftarkan dan 
kaedah pembayaran yang telah dipautkan. 
 
JustGO kini tersedia di semua plaza tol PLUS, kecuali di Plaza Tol Bangunan Sultan Iskandar (BSI) 
di Tambak Johor dan Lebuhraya Pantai Timur 2 (LPT2). 
 
Pengguna yang ingin menggunakan JustGO boleh memuat turun aplikasi ini melalui Apple App 
Store, Google Play atau Huawei AppGallery serta melengkapkan proses pengesahan identiti, 
pendaftaran kenderaan dan pemautan kaedah pembayaran sebelum memulakan perjalanan. 
JustGO boleh digunakan untuk pembayaran tol setelah status kenderaan tertera sebagai 'Active' 
dalam aplikasi. 
 
(Sila rujuk Lampiran B untuk senarai lebuh raya yang dilengkapi JustGO) 
 
UTAMAKAN KESELAMATAN SEPANJANG PERJALANAN 
Pengguna lebuh raya diingatkan supaya memastikan kenderaan berada dalam keadaan baik, 
mematuhi had laju, sentiasa memberikan tumpuan ketika memandu dan mendapatkan rehat 
secukupnya sebelum memulakan perjalanan. 
 
Ketika hujan lebat, pengguna dinasihatkan memperlahankan kenderaan, mengekalkan jarak 
selamat dan mematuhi papan tanda serta arahan trafik. Sekiranya jarak penglihatan terhad, 
pengguna digalakkan berhenti di R&R atau hentian sebelah yang sesuai sehingga keadaan 
kembali selamat. 
 
Pengguna turut digalakkan merancang lokasi berhenti rehat lebih awal, terutama ketika waktu 
puncak, bagi mengelakkan kesesakan di R&R dan hentian sebelah. Sekiranya kawasan rehat yang 
ingin dituju sesak, pengguna disarankan meneruskan perjalanan ke kawasan rehat lain yang 
terdekat.  

Untuk mendapatkan maklumat trafik terkini, pengguna boleh merujuk aplikasi PLUS, mengikuti 
akaun X rasmi PLUS di @plustrafik atau menghubungi PLUSLine di 1-800-88-0000 sekiranya 
memerlukan bantuan. 
 
PLUS mengucapkan Selamat Menyambut Hari Deepavali kepada seluruh rakyat Malaysia yang 
meraikannya dan berharap agar semua perjalanan pulang ke kampung halaman atau ke destinasi 
percutian berjalan dengan selamat, lancar dan selesa. 
 
 
 

-TAMAT- 

